
Hitz beste
Anjel Lertxundi
Ebaluaketa
Bi gela desberdinetako bi ikasle, institutuan. Irakasleek egunotako ebaluaketarako eskatu dien idazlanaz ari dira hizketan. Ez dute denbora asko, gogoa ere urri. Ahalik azkarren lana gainetik kentzea, ez dute besterik buruan.

-Sarean sartuko naiz eta han aurkitutako zerbait kopiatuko dut.

-Eta konturatzen bada? Zure irakaslea zorrotza da.

-Arrazoi duzu. Badaezpada, hasiera aldatuko dut.

-Eta, hala ere, irakaslea konturatzen bada?

-Bukaera ere aldatuko dut, eta listo. Erdikoa ez du inork irakurtzen.

-Baina deskuidu batean, erdikoa ere irakurriko balu?

Mutilak, gero eta gogaituago:

-Erdiko partea ere aldatu egingo dut.

-Horretarako, ez al duzu hobe zerbait berria asmatzea?

-Horrela begiratuta... Agian, bai, agian hobe izango dut horrela. (Pausa) Eta zuk? Zer egingo duzu zuk?

-Axola ez badizu, zurea kopiatuko dut. Gure irakasleak paso egiten dio gure lanak irakurtzeari.
